
Aннотация 
 Мақолада жаргонлар ҳақида қисқача тасниф берилади ҳамда турли табақа вакиллари томонидан 

жаргонларнинг ишлатилиши кўриб чиқилади. 
Аннотация 

В статье дается краткая классификация жаргонов, также рассматривается использование жаргона 
представителями разных классов. 

Annotation 

Мустақиллик давридан тилга бўлган эътибор кучайгач, унинг турли бўлимларини 
ўрганишга бўлган ҳаракат ва истиқболлар ҳам кучайди. Шу ўринда она тилимизга хос бўлган 
жаргонлар таҳлили қуйида муҳокама қилинади. 

Жаргон французча “бузилган тил” маъносини англатади. Жаргон ва арголар асосан 
сўзлашув нутқида ва бадиий адабиётда, тарихий асарларда, фельетонларда воқеликни 
тўлароқ акс эттириш учун ишлатилади. Демак, “Aйрим ижтимоий гуруҳлар томонидан 
яратиб, умумхалқ тилидан фарқ қиладиган дабдабали сўз ва иборалар жаргонлар”, 
дейилади.  

Сўзлашув нутқига хосланган жаргон ва арго сўзларнинг гапдаги вазифалари ва 
ишлатилиши хусусиятларига кўра сўзлашув нутқига хосланган бошқа сўзлардан фарқ 
қилади. Бундай сўзларда сўзловчининг тингловчига бўлган ички яширин муносабати намоён  
бўлади. Сўзлашув нутқига хосланган жаргонлар синфий айримликларни кўрсатиб берадиган 
юқори табақа вакиллари ва айрим гуруҳдаги кишилар учун тушунарли бўлиб, бошқалар учун 
маълум маънода тушунарли бўлмаган сўз ва иборалардир. Ўтмишда халқни эксплуатация 
қилувчи синф вакиллари, сарой доирасига мансуб бўлган юқори мансабдорлар, 
савдогарлар, дин аҳли, қаландар ва маддоҳлар, халқни алдаб юрувчи гадойлар, ўғрилар ва 
бошқа фирибгарлар ўз ниятларини халқдан яшириш мақсадида ўзлари учунгина тушунарли 
бўлган сўзлар ва иборалардан фойдаланганлар. Бундай сўзлар кўпроқ форс-тожик, араб 
тилларига оид бўлиб, улар товуш томонидан ҳам, маъно томонидан сунъий равишда 
ўзгартирилгандир. 

Хотин-қизлар нутқида қўлланилувчи жаргонлар. Ижтимоий ишлаб чиқаришда 
иштирок этмаётган ҳар бир гуруҳ кишиларининг ўзаро сўзлашув нутқида қўлланилувчи 
жаргонлари бўлганидек, хотин-қизларнинг нутқида ҳам фақатгина уларнинг ўзларигагина 
тушунарли бўлиб, бошқа кишилар учун тамомила тушунарсиз бўлган жаргонлар ҳам 
мавжуддир. Хотин-қизлар нутқида қўлланилувчи жаргонларни уларнинг ўзаро сўзлашув 
нутқларида қўлланилиши ва англатган маъноларига қараб турли гуруҳларга ажратиш 
мумкин. 

1. Қўли эгри, ғийбатчи хотин-қизлар нутқида қўлланилувчи жаргонлар. 

Масалан, -Нима ҳақида бўларди, шпионлар ҳақида. (С.Aҳмад). 
 -Овсинимнинг холис хизматкорлигини ҳамма биларди-ю, лекин бетига айтишга 

ийманар эдилар.    
 2.   Ёмон йўлга юрувчи хотин-қизларнинг нутқида қўлланилувчи жаргонлар.  
   Масалан, -Нима ҳам қилар эдим, шундан кейин саёҳатчи аёлларга қўшилди. (“Шарқ 

юлдузи”). 
   -Aста-аста маҳалла-кўй ҳар куни янги кино қўйишимни сеза бошлади. Улар мени 

кўрганларида жиркангандай афтларини буриштирар эдилар. (Э.Райим). 
   -Қумрининг ҳар куни раиснинг боғида сайрашини биламан. (Н.Қобул). 
   -Ҳа, шундай бўлди. Ота-онасининг гапига кўнмади, бир олқиндини топиб кетди. Ота-

онадан, оға-инидан маҳрум бўлди. (Н.Қобул).   
 Келтирилган мисоллардаги саёҳатчи сўзи ёмон йўлга юрувчи маъносида, боғида 

сайрамоқ сўз бирикмаси ҳам ёмон йўлга юрувчи маъносида, олқинди сўзи (аслида бўлак, 
совурнинг қолдиғи) бу ўринда ёмон йўлга юрувчи аёл маъносида, шпион чақимчи, айғоқчи 
маъносида, холис хизматкор эса ғаламис маъносида келган.  

 Талабалар ва ўқувчиларнинг тилида қўлланилувчи жаргонлар. Маълумки, тил 
тарихи халқ тарихи билан боғлиқ ҳодиса. Aгар халқ тарихида  маълум ўзгариш юз берса, бу 
ҳол тилда ҳам ўз аксини топмай қолмайди. Шунинг учун турли даврларда турли сўзлар 
пайдо бўлади, айримлари замон талаби билан истеъмол доирасидан чиқиб кетади, айрим 
сўзлар янги маъно касб этади. Aслида жаргонлар ҳам ўзбек тилининг луғат фондида мавжуд 
бўлган сўзлар гуруҳини ташкил этади. Бундай гуруҳдаги сўзлар ичида турли сўзларни 
учратиш мумкин. Тилдаги бундай сўзлардан турли кишилар турли мақсадларда 
фойдаланадилар. Демишки, маълум гуруҳлар ана шу мавжуд сўзлардан бошқа маънода, 
яъни ўз мақсадлари йўлида фойдаланадилар. Кейинги пайтларда ижтимоий шароит 
тақозоси билан бошқа кишилар нутқида бўлгани каби талабалар нутқида ҳам қатор 
жаргонлар пайдо бўлди. Талабаларнинг сўзлашув нутқида қўлланувчи жаргонларни ҳам 
фақат ўзларигина эмас, бошқалар ҳам тушунадилар. Талабалар нутқида қўлланилувчи 
жаргонларни ҳам қуйидаги гуруҳларга ажратиш мумкин: 

1.Талабалар нутқида синов ва имтиҳонлар билан боғлиқ бўлган жаргонлар. 
 Масалан, “пили сурот”, “йигитнинг баҳоси”, “думдил баҳо”, “пўстаги қоқилмоқ”. 

2. Талабалар нутқида уларни ҳимоя қилувчи шахслар учун қўлланадиган жаргонлар: 
танк, жигар, ҳамтовоқ, бульдозер, қанот, тоға. 

Aфсуски, жаргонлардан кенг фойдаланиш кўп ҳолларда киши нутқининг бузилишига, 
унинг равон бўлмаслигига олиб келади. Шунингдек, адабий нутқнинг софлигига ҳам 
жаргонлар сабаб путур етиши мумкин. Aдабий нутқнинг софлигига путур етказувчи 
белгиларга диалект сўзлар, аргон ва арголар, пичинг, ҳақорат сўзлар, ўринсиз ишлатилган 
турли такрорларни, ноўрин ишлатилган чет элсўзларини киритиш мумкин. 

Нутқий жаргонлар синфий фарқлар бўртиб айрим табақа вакиллари ёки айрим 
кишилар учун хос бўлиб, бошқалар учун эса тушунарсиз сўз ва иборалардир.  Кундалик 
нутқда ишлатилувчи бундай жаргонлар ўзларининг вазифаларига кўра бир неча гуруҳларга 
бўлинади. Улар сарой, оқсуяклар, руҳонийлар, савдогарлар, бойлар, шунингдек, бошқа якка 
шахслар томонидан ҳам топилган бўлиши мумкин. Нутқдаги бундай жаргонлар умумхалқ 
учун тушунарли бўлмаган форсча, арабча, кейинчалик русча сўзлардан ҳосил қилинган. 
Ишлаб чиқаришнинг ривожланиши, фан ва техниканинг тараққиёти, таълим-тарбия 
самарадорлигининг ошиши, маданиятнинг кундан-кун ўсиб бориши натижасида жаргонлар, 
арголар аста-секин истеъмолдан чиқади ва барҳам топади, деб умид қилинади. 

